
Ken pakapaka rorou vuluongan
e Paulo rakot

Sibu Korinto (2)
1 Eou e Paulo, ken aposol e Karisito Iesu

vemusurie ken lalaron e Raban.

Egor e Timote e kasigiet, gor vavataor rakot
senga mi kulou vodovodon tuktuk i Korinto ma
simi kuoluon e Raban simi enamon kokouk i
Akaia.

2 Mi tentoiv ma mi molu kuvu se Raban e
Tamagiet ma simi Nguts e Iesu Karisito ta mon
meie nga.

E Raban mi vunan mi vavaman
3 Giet ta puongan e Raban, e Taman magiet

Nguts e Iesu Karisito. Eie mi vunan mi aor
molous ma mi vavaman ian ta pu. 4 Eie a
ko vamada gei sibu vinekikin kokouk gei ta ko
suvuon, terengien va gei ta mang oit nia vamada
bu mei mene gi ta suvu vinekikin. Io, gei ta oit
nia vamada gie ngan mi vavaman ian e Raban
tate nga vamada gei ngan. 5 Gei suvuon palan
beitsak bu vinekikin surie e Karisito, ma kegei
vavaman kuvu se Karisito buer, a naberak. 6 Sien
va gei ta suvu vinekikin, a kalei simi vunan eie
nia teie terie mi vavaman ma mi vavato senga.
Ma sien va gei ta suvu vavaman, a kalei simi
vunan eie nia terie mi vavaman senga ian ta
vabatie mi sinavei nia onvidit sibu vinekikin

malan gei ta nga suvuon. 7 Ma kegei vodovodon
rorrois surie nga, a kap ko moruor simi vunan
gei telekiran va e Raban ta vamada nga buer sien
nga ta tuir pats meie gei si kegei sar vinekikin.

8 Bu kasiung, gei lalaron va nga ta vakierngie
bu vinekikin gei ta nga suoeie simi enamon leong
i Asia. Ine bu vinekikin a te nga puputungie gei
beitsak, io, gei kap nga oit ngeisngeis nia pertsa
gie, ma kegei vodovodon rorrois nia tino a te nga
tsereiv. 9 A tuktuk, gei nga rongmetsikien malan
va a te tsorubeit tuktuk ine mi nama simi vinuor
ta pevien va gei ta ngas maet. Eiekesen ine a nga
tsorubeit nia vasangan segei va gei ta kap terie
kegei vienviendon si kegei ngeisngeis eiekesen
se Raban ese ta oit nia vatoa bu miensei. 10 E
Raban a te nga vatoa gei simi bienabas leong,
ma ta ba so vatoa gei. Io, seie mo, gei te voturie
kegei vodovodon rorois va eie ta so vatoa gei
buer. 11Ma nga ta kulie gei ngan kenga sar nono,
terengien va bu mei palan gi ta mang vuot kalei
rovoriu se Raban surie e Raban a te nga kulie
kegi sar nono bu mei palan surie mi vavatamaes
ian ta nga beit segei.

E Paulo a nga vurisan ken vineis
12 Io, gei res beitsak nge vakokoit va kegei

baivinakier a vara tuktuk ngan va gei te nga
tino ngan mi sinavei ian ta tamat ma mi sinavei
tuktuk ian ta kuvu se Raban. Gei kap nga
tino vemusurie mi vienviendon kuvu simi kaber
eiekesen gei nga tino vemusurie ken tentoiv e
Raban. Gei nga tino malan ian i matan mi kulou
simi mangmagoso enaenamon ma i matanga
buer. 13-14 Io, gei kap vataro ka kepineits rakot

senga ian va nga ta kap oit nia tiro nge katsep
sien. Ine, nga ki vakierngie gei, eiekesen, o
lalaron va nga ta ba so vakierngie vakalaie gei
terengien va nga ta mang so vakokoit puonge gei,
malan mo va gei ta so vakokoit puonge nga si ken
rangi minuer magiet Nguts e Iesu.

15 O nga telekiran tuktuk va nga te nga
vakierngie vakalaie iou. Arie mi vunan, o nga
tsana kong vienviendon va o ta muna iro nga
terengien va o ta mang vatamase vuluo nge nga.
16O nga tsana kong vienviendon nia so iro nga si
kong vineis rakot i Makedonia ma si kong vineis
muer buer. Ma i muir, nga ta ba so vavasie
iou rakot i Iudea. 17 Vasa, nga vodon va o roev
kopan ine kong vineis? O, vasa, nga vodon va o
tsana kong vienviendon malan mi kuoluon ine
mi kaber ese gi ta ko tor bit?

18 Eiekesen, malan e Raban ta ko tuktuk si ken
sar nama, kegei sar nama rakot senga a kap va
mi namani tor bit. 19 Surie e Natuon e Raban,
e Iesu Karisito, ian egatuo e Silas ma e Timote
gatuo ta nga vavatei ngan i kotubunga, eie a
kap ko tor bit eiekesen a ko tsang vaotie ken sar
nama. 20 Misasien ta palan ken sar kinubuits e
Raban, gi te nga tsorubeit tuktuk se Karisito. Io,
giet ko pevien “Amen” ngan e Karisito nia tsuok
terie i kur mi asan e Raban. 21 Io, arie e Raban eie
ese ta ko vangasie gei meie nga va giet ta mang
tuir ngeisngeis se Karisito. Ma a nga vokunie
giet. 22 Ma a nga totoka giet nge teir vunie nge
giet mi Moromoruo Tamat sibu arogiet malan mi
tsiktsik eor.

23 O pengan senga va e Raban a deng tsept-
seperie tuktuk kong tino. O nga tsana kong
vienviendon va o ta kap rakot i Korinto, simi
vunan o kap nga lalaron nia so nasara nga. 24Gei
kap lalaro vuortie kenga vodovodon tuktuk.
Eiekesen gei lalaro tsatsang kokouk meie nga
terengien va nga ta mang suvuon mi nires, simi
vunan nga tuir ngeisngeis si kenga vodovodon
tuktuk.

2
1 Io, o te nga tsana kong vienviendon va o ta

kap ba buer ra iro nga, simi vunan o kap lalaron
nia vara mesirik nge nga. 2 Sien va o ta vara
mesirik nge nga, ese ta ba buer mon nia varese
iou? A kap ka mene, eiekesen enga mo ian o ta
nga vara mesirik nge nga. 3 Arie mi vunan o nga
vavataor surie si kong pakapaka rorou vourvour,
terengien va o ta kap mang me mesirik surie
egie ese va gi ta ngas varese iou, sien va o ta
nemei. O telekiran tuktuk va enga kokouk nga
ta res meie iou. 4 O nga vavataor rakot senga
ngan mi vinavasor leong i aroung mami aor tsak
meie mi tina, a kap va nia vara mesirik nge nga
eiekesen nia vakatsepa nga surie kong tentoiv
leong senga.

Mi vodon ririv simi sinavei tsokor
5 Sien va ka mei a nga vabatie mi mesirik, a

kap nga vara mesirik nge iou mo eiekesen a nga
ki vara mesirik nge nga kokouk buer. O vakokoit
malan ine, terengien va kong nama surie ine mi
mei ta kap mang ngeisngeis beitsak. 6 Ian mi
vinatoreis nga ta aor kes ngan nge terie sien, a

nga otien. 7Eiekesen, ine, nga ta ngas vodon rivie
ken sinavei tsokor nge vamada, terengien va mi
aor tsak leong ta kap mang oit nia tseiptseiprio.
8 Io, o nongie nga va nga ta ngas vasangan va
nga ngas tovie. 9 O nga muna vataro ian mi
pakapaka rorou nia kono nga terengien va o
ta mang telekiran va nga vemusurie kong sar
nama kokouk. 10 Sien va nga ta vodon rivie ken
sinavei tsokor ian mi ka, eou buer o ta vodon
rivie. Ma sien va o ta vodon rivie, o tsana
ine i matan e Karisito nian manga kalekalei,
11 terengien va e Satan ta kap mang so tsatsang
ka i arogiet. Simi vunan giet te vakierngie ken
sar tsaka vienviendon.

Bu ka ni tsientsang simi Kinubuits Vour
12 Io, o nga rakot i Troas nia vavatei ngan man

Banga Vinavatei e Karisito. Ma o nga vorotan va
mi Nguts a te nga tsitsi vadara iou. 13 Eiekesen
mi aroung a kap ngas nga kalei, simi vunan o
kap nga so vorotan e kasiung e Tito ian en. Io, o
nga sorvekena gie nge rakot i Makedonia.

14 Eiekesen mi ni vuot kalei rovoriu rakot se
Raban. Eie a ko vavasie gei ese gei ta tsuok
meie e Karisito nia vasangan mi ni tseiptseiprio
bu vinevineken. E Raban a ko tsana gei va gei
ta mang vasangan i aron bu enamon kokouk
mi teletelekirei surie e Karisito malan mi banga
sesien mirimirir. 15 Kegei sar tino a malan va mi
banga sesien mirimirir ian e Karisito ta tabarie
terie se Raban. Ma ine mi banga sesien mirimirir
a rakot segie gi ta suvuon mi vavato, ma buer
segie gi ta tsereiv. 16 Sibu mei ese gi ta tsereiv,

egei mi sesien mirimirir nia terie mi miensei,
ma sibu mei ese gi ta suvuon mi vavato, egei mi
sesien mirimirir nia terie mi tino. Ese a otien ine
mi suada tsientsang? 17 Gei kap tsatsang malan
bu mei palan ese gi ta vavatei ngan mi namanien
e Raban nia suvu lakep. Eiekesen gei vavatei
ngan mi namanien e Raban ngan mi tuktuk i
matan e Raban simi vunan egei mi kuoluon e
Karisito ma e Raban a nga tura gei.

3
1 Kian va nga ta vodon va o konon nia puonge

iou keseung. A tuktuk, o kap pinat surie va
kavo mene gi ta vavataor rakot senga nia puonge
iou. O, o kap pinat surie nga nia vavataor
rakot sibu mei mene nia puonge iou malan
bu mei mene. 2 Enga ngas te enga kegei sar
pakapaka rorou vavakatsep ian ta to sibu arogei
ma bu mei kokouk gi oit nia ase nge telekiran.
3 A tuktuk, enga mi pakapaka rorou vavakatsep
kovuni se Karisito, mi vuovuan kegei tsientsang.
Ma a kap vataro ngan mi taor eiekesen ngan
mi Morumoruan mi Raban ian ta tino. Ma a
kap vataro sibu kalape vout vavvataor eiekesen
a vataro sibu arogie bu mei.

4 Gei vakokoit ven ne simi vunan gei suvu aor
ngeisngeis se Raban ngan e Karisito. 5 Gei kap
pevien va gei oit nia tsana ine mi tsientsang
egei kesegei. Gei oit mo nia tsana ine sien va
e Raban ta vangasie gei. 6 E Raban a tsana gei va
gei ta oit nia tsorubeit bu ka ni tsientsang simi
Kinubuits Vour. Ine mi Kinubuits Vour a kap va
simi vinuor gi ta nga vataro simi pakapaka rorou

eiekesen kuvu simi Moromoruo. Mi vinuor gi
ta nga vataro a terie mi miensei eiekesen mi
Moromoruo Tamat a terie mi tino.

Man matvinavaso mi Kinubuits Vour
7Mi tsinatsangan ine mi vinuor a nga terie mi

miensei simi kulou. Sien e Raban ta nga pok terie
ine mi vinuor simi kalape vout nge terie segie, a
nga tsorubeit meie mi matvinavaso. Mi kulou gi
kap nga oit nia aan ngan ine mi matvinavaso ta
nga rar i matan e Moses, misasien tate nga vor
meurmeur. 8 Man matvinavaso ken tsientsang
mi Moromoruo a leong rio man matvinavaso
ine mi vinuor e Raban ta nga pok terie simi
kalape vout. 9 Mi tsientsang ian ta votorosie mi
kulou a suvuon man matvinavaso, eiekesen man
matvinavaso mi tsientsang va ta vara duis ngan
mi kulou i matan e Raban, a tsiroup rio. 10 Misa
ta ngamuna suvumatvinavaso, ine, a kap teman
ka matvinavaso, simi vunan man matvinavaso
mi Kinubuits Vour a tsiroup rio. 11 Ma sien va
mi kinubuits kebeir ian tate nga meur ta nga
beit ngan mi matvinavaso, man matvinavaso mi
kinubuits vour ian ta mon rovoriu ta tsiroup rio.

12 Io, surie gei suvuon ine mi suada vodovodon
rorrois, gei vakokoit ngan mi aor ngeisngeis.
13 Gei kap malan e Moses, ese ta nga kuva nge
poko lavlav mi matan nia kitipan bu Israel va gi
ta kap mang nga aan ngan ian mi matvinavaso
ta nga vor ve meurmeur sien. 14 Eiekesen bu
vinavinadodogie a nga teng. Ma tuir oit ine sibu
ra, ian mi poko lavlav a ngas kuvagie sien gi ta
ase ine mi namanien mi kinubuits kebeir. Ma
ine mi poko lavlav a oit va ta kapangan mo sien

va gi ta tsok se Karisito. 15 Tuir oit ine sibu ra,
sien gi ta ase bu vinuor se Moses, ine mi poko
lavlav a ngas kitipan bu arogie. 16 Eiekesen si
ka keipkepide ra va ka mei ta vuvuris rakot simi
Nguts, ine mi poko lavlav ta kapangan. 17 Io, mi
Nguts eie mi Moromoruo. Ma ese mene va ta
suvuon mi Morumoruan mi Nguts, eie ta suvuon
mi tino ketseketseng. 18 Bu matagiet a kap ka
kepineits a kuva, ma egiet kokouk giet kutsuleip
vasangan man matvinavaso mi Nguts malan mi
tirotirong. Ine mi matvinavaso kuvu simi Nguts
ian mi Morumoruan e Raban, a te tsatsang sibu
arogiet va giet ta mang vuvuris nge tsorubeit
malan eie.

4
Mi mos i aron mi koi

1 Io, e Raban a nga aor molous nge gei nge
terie segei ine mi tsientsang. Arie mi vunan,
gei ko aor koits. 2 Ma gei te tsang rivie bu
suada sinavei mienengeir ian ta kokoiv. Ma gei
kap konon nia bitie bu mene ma gei kap vuot
puiltsan ken nama e Raban. Eiekesen kegei tino a
vasangan mi tuktuk i matan e Raban, io, gei vuot
tienenge gei kesegei rakot si kegi baivinakier mi
kulou kokouk. 3 Sien va mi Banga Vinavatei
gei ta vavatei ngan a kokoiv, eie a kokoiv mo
segie ese gi ta so tsereiv. 4 Man raban bitbit ine
mi mangmagoso enaenamon, a te vara ngingi
ngan bu vinavinadodogie mi kulou gi ta kap
vodovodon tuktuk, terengien va gi ta kap mang
oit nia pare mi rararangien man Banga Vinavatei
mi matvinavaso se Karisito ese mi patsapatsan

e Raban. 5 Gei kap vavatei nge gei kesegei,
eiekesen gei vavatei ngan e Iesu Karisito va eie
mi Nguts. Ma gei vavatei nge gei va egei kenga
sar petspets mo surie e Iesu. 6 E Raban ese ta nga
pevien, “Tinaparang! Rar katsep simi ngingi,”
eie a nga tsana buer ine mi berber va ta rar
i arogei, terengien va gei ta mang katsep surie
man matvinavaso e Raban ian ta rar kuvu simi
matan e Karisito.

7 Eiekesen gei suvuon ine mi mos i aron bu
koi gi ta tsana ngan mi pier nia vasangan va ine
mi ngeisngeis ian ta tsiroup a kovuni se Raban,
ma a kap va kovuni segei. 8 Bu tsienakor gi
viririsie gei sibu bienangaev kokouk eiekesen gi
kap tou vuturungie gei. Gei vodovodon palan
eiekesen kegei vienviendon a kap kor. 9 Gei
suvu vinekikin eiekesen e Raban a kap ko vodon
tsupuk rivie gei. Gi ken vuturungie gei eiekesen
gei kap tsereiv. 10 Sibu ra kokouk, gei ko suvuon
bu vinekikin sibu kurikurigei malan e Iesu ta
nga suvuon mi miensei, terengien va ken tino
e Iesu ta mang tsorubeit vasvas sibu kurikurigei.
11 Io, gei ko munu tino i pakien man bienabas
mi miensei simi vunan gei ko tsatsang se Iesu,
terengien va ken tino e Iesu ta mang tsorubeit
vasvas sibu kurikurigei ian ta so tsereiv. 12 Io,
mi miensei a tsatsang si kegei sar tino, eiekesen
mi tino a tsatsang si kenga sar tino.

13 Mi Pakpak leong a pevien, “O nga vakokoit,
simi vunan o nga vodovodon tuktuk.” Mi
morumoruagei a tuir pats meie ine mi suada

4:13 PSA 116:10

vodovodon tuktuk. Io, gei vakokoit buer simi vu-
nan gei vodovodon tuktuk buer. 14 Gei telekiran
va e Raban ese ta nga vatoa mi Nguts e Iesu, ta
so vatoa gei meie ngan e Iesu. Ma ta tsana gei
meie nga va giet ta so tuir i matan. 15 Ine bu
kepineits kokouk nian manga kalekalei. Arie mi
vunan, ken tentoiv e Raban a vor ve teteie terie
va ta palan mi kulou gi ta nemei se Karisito, va
kegi ni vuot kalei rovoriu se Raban surie man
matvinavaso ta mang vous puospuos.

16 Io, gei ko aor koits. Misasien mi kurikurigei
gi ta vor ve peukpeuk, e Raban a komunu vovuro
bu morumoruagei sibu ra bu ra. 17 Bu tsienakor
gei ta suvuon ine, gi lili beitsak ma ta kap mon
potaram, eiekesen gi ta teie terie mi matvinavaso
ian ta tsiroup rio bu tsienakor kokouk ma ta mon
rovoriu. 18 Kegei vienviendon a kap kots sibu
kepineits ian gei ta oit nia pare eiekesen sibu
kepineits ian gei ta kap oit nia pare. Simi vunan
bu sana kepineits gei ta oit nia pare, gi ta kap
mon potaram, eiekesen bu sana kepineits gei ta
kap oit nia pare, gi ta mon rovoriu.

5
Kegiet vonuo simi rangit

1 Bu piripirigiet a malan mi vona sel simi
kaber. Giet telekiran va simi ra ine mi vona sel
ta tsereir kor, giet ta suvuon mi vonuo ta mon
rovoriu die i kur simi rangit. Ine mi vonuo, e
Raban ngas te a tsana nia giet, a kap va mi kulou
gi tsana ngan bu rimagie. 2Ma giet to meririeng
i aron ine mi vona sel, ma giet lalaron beitsak va

giet ta so vavaso ngan mi vonuo kovuni die i kur
simi rangit, 3 simi vunan giet ta kap beol sien giet
ta vavaso ngan ine mi vonuo. 4A tuktuk, sien giet
ta mon i aron ine mi vona sel, giet meririeng nge
mon ngan mi putu. Giet kap lalaron va giet ta
tsang rivie ine mi vona sel eiekesen giet lalaron
va giet ta vavaso ngan mi vonuo simi rangit,
terengien va mi tino ta mang tseiptseiprio mi
sana va ta maet. 5 Arie eie e Raban, a nga rorois
nge giet nian ine mi vuna vienviendon, ma a
te nga terie segiet mi Moromoruo Tamat va mi
tsiktsik eor.

6 Io, giet ko munu suvuon mi aor koits. Giet
telekiran va giet mon i pek simi Nguts sien giet ta
tino i aron bu piripirigiet. 7 Simi vunan giet tino
ngan mi vodovodon tuktuk, ma a kap va mi sana
kepineits giet ta pare. 8 A tuktuk, giet suvuon mi
aor koits, ma giet lalaron beitsak nia sorvekenan
ine bu piripirigiet nge so mon meie mi Nguts.
9 Io, misasien va giet ta mon ine simi pirpir
o, giet ta mon sorvekenan ine mi pirpir, kegiet
vuna vienviendon arie nia varese mi Nguts sibu
ra kokouk, 10 simi vunan egiet kokouk giet ta
ngas so tuir i matan ken mogomogos ni vuor e
Karisito. Ma egiet keskes giet ta so suvuon man
voirvoir bu tsinatsangagiet ian giet ta nga tsana
sien giet ta ngas nga tino simi pirpir, iva ta kalei
o, ta tsokor.

Mi tsientsang ian ta vabatie mi ni vedeng
11 Io, gei telekiran vasa gei ta tino ven nia

vasangan mi mientou ma mi minangarei rakot
simi Nguts. Arie mi vunan gei vakokoit nia teie

kegi vienviendon mi kulou nemei sien. E Raban
a deng tseptseperie gei, ma o vodon tuktuk va
enga buer nga oit nia deng tseptseperie gei.
12 Gei kap konon buer nia vuot tienenge gei
kesegei rakot senga, eiekesen gei teir vasangan
mi vunan va nga ta mang pouts vakam nge gei,
terengien va nga ta mang oit nia kuil nama segie
ese gi ta ko vakam ngan mo misa mi kulou gi
ta oit nia pare, ma a kap va mi sa ta mon sibu
arogie. 13 Sien va gei be, gei malan ine nia tsana
mi kienlei se Raban. Sien va gei tsana mi banga
sinavei, gei tsana ine nia kulie nga. 14Ken tentoiv
e Karisito a vuortie kegei sar tino. Gei vodovodon
tuktuk va mi ka kes a nga maet surie mi kulou
kokouk, io, mi kulou kokouk buer gi nga maet.
15A ngamaet surie mi kulou kokouk terengien va
egie ese gi ta tino, gi ta kap mang tino vemusurie
kegi lalaron kesegie, eiekesen gi ta mang tino
vemusurie ken lalaron eie ese ta nga maet surie
gie nge to muerengei.

16 Io, vakaek vere, gei kap teorbeten ken tino
ka mei vemusurie mi baidendeng simi tino simi
pirpir. Vourvour, gei nga teorbeten ken tino e
Karisito ngan mi sinavei malan ne, eiekesen, ine,
gei kap tsana malan ngan te. 17 Io, sien va ka
mene ta tsok se Karisito, ken tino ta tsorubeit
vour. Bu sinavei kebeir a te tsereiv ma bu sinavei
vour a te beit! 18 Ine bu kepineits kokouk a nga
vunan se Raban ese ta nga turan e Karisito nia
me vabatie mi ni vedeng i kotubuon eiemeie giet,
ma a nga vosuvu vunie nge gei mi tsientsang
nia vabatie mi ni vedeng meie e Raban. 19 E
Raban a nga tsana ine ngan e Karisito terengien

va mi ni vedeng ta mang nga mon i kotubuon
mi kulou simi kaber meie eie, ma a kap ba nga
vodonomie kegi sar sinavei tsokor. Ma a nga
terie i naparimagei ine mi tsientsang nia vavatei
ngan man vinavatei mi ni vedeng. 20 Io, gei
tsorubeit mi kulou nia tourtelekiran e Karisito.
Ma sien gei ta vavatei ngan ine man vinavatei
e Karisito, a malan va e Raban kesen a vakokoit
sibu ngutsugei. Io, gei tourtelekiran e Karisito
ma gei nongie nga va nga ta ngas suvuon mi ni
vedeng meie e Raban. 21 E Karisito a kap nga
suvuon ka sinavei tsokor, eiekesen e Raban a nga
tsana va ta nga tsorubeit mi ka tsokor nia kulie
giet, terengien va giet ta mang tsok se Karisito
nge tsorubeit duis i matan e Raban.

6
1 Io, egei bu turan ka ni tsientsang e Raban, ma

gei oeng ngeisngeis senga va nga ta kap vodon
sasavoir ngan ken tentoiv e Raban nga tate nga
suvuon. 2 Simi Pakpak Leong e Raban a pevien,

“Duis simi keipkepide ra nia vasangan kong
tentoiv,

o nga rorong senga.
Ma simi rangi vavato,

o nga kulie nga.”

Nga rorong, nevere, arie mi keipkepide ra va e
Raban ta vasangan ken tentoiv, ma nevere arie
mi rangi vavato.

E Paulo a nga suoeie bu putu
6:2 ISA 49:8

3 Si kegei tsientsang, gei kap ko tsana ka
kepineits nia tsuotsuobakei si ka mei, terengien
va mi kulou gi ta kap mang oit nia oge gei surie
ine kegei tsientsang. 4 Eiekesen sibu kepineits
kokouk gei ta tsana, gei vasangan va egei ken
sar petspets tuktuk e Raban. Gei nga mon
menemenen nge onvidit misasien gei ta suoeie
bu tsienakor, bu poko ra ngeisngeis, ma bu putu.
5Gi nga tsatsakie gei nge vurukude gei sibu vona
vinatoreis. Ma sibu tseng, gei nga suvu bienabas.
Gei nga tsatsang beitsak, ma gei kap nga muang
kalei ma gei nga vitor. 6 Eiekesen, gei nga
tino ngan mi sinavei melemelen, mi teletelekirei
surie mi tuktuk, mi sinavei nia onvidit, ma mi
sinavei nia kalei ngan bu mei mene. Ma mi
Moromoruo Tamat a nga kulie gei ma gei nga
tovie mi kulou ngan bu arogei kokouk. 7 Gei
nga vavatei ngan mi tuktuk. Ma gei nga tsatsang
ngan mi ngesengesien e Raban. Gei nga suvuon
mi sinavei duis ian kegei kepineits nia veveken,
nia tuir suoeie ma nia tuir karie gei. 8 Egei
ngas ken sar petspets e Raban misasien va mi
kulou gi mangara gei o, gi kap mangara gei o,
gi vakokoit puonge gei o, gi nama vatsakatie gei.
Gei tino ngan mi tuktuk, eiekesen gi pevien va
egei mi kulou tsiktsik pipius. 9 Gi telekira gei,
eiekesen gei mon malan va gi kap telekira gei.
Gei vatvatta maet, eiekesen gei ngas to. Gi keda
gei eiekesen gi kap kenvamate gei. 10Mi aortsak
a mon nge gei, eiekesen gei vous ngan mi nires.
Gei mon sinaortsak, eiekesen gei vara suvuram
ngan palan bu mei. Gei kap suvuon ka kepineits,
eiekesen gei suvuon bu kepineits kokouk.

11 Bu palapalagei i Korinto, gei kap nga
vakokoit muningan ka kepineits senga ma gei
nga tovie nga ngan bu arogei kokouk. 12 Egei
gei kap ko por vururutie kegei tentoiv rakot
senga, eiekesen enga nga ko por vururutie kenga
tentoiv nemei segei. 13 O vakokoit senga malan
va o vakokoit sibu natung. Nga ta ngas vasangan
mi sinavei ian ta kokouk meie mi sinavei gei ta
nga vasangan senga. Nga ta ngas tovie gei.

Mi namani venengeng surie mi kulou kap
vodovodon tuktuk se Karisito

14 Kian va nga ta tino pats meie mi kulou
gi ta kap vodovodon tuktuk. Mi duis ma mi
bienebeir, vasa guor ta oit nia baser palapalan
ven? Mi berber, vasa ta oit nia mon kokouk ven
meie mi ngingi? 15 Mi sana banga mienagos a
mon i kotubuon e Karisito meie e Belial? Mi
ka vodovodon tuktuk, vasa ta me kes ven mi
sinavien meie mi ka kap vodovodon tuktuk?
16 Mi sana baitutuir a mon i kotubuon mi Vona
rengeir leong se Raban meie bu raban bitbit? Io,
egiet, ken sar vonuo tamat mi Raban ian ta tino
rovoriu. E Raban ngas te a nga pevien;

“O ta mon meie gie
ma o ta veis i kotubugie,

ma eou o ta mon magi Raban,
ma egie, gi ta tsorubeit kong kulou.”

17 “Io, nga ta vekapot sorvekena gie.

6:15 Belial - mi namani Grik, mi asan mene mi kovan bu
moromoruo tsak.

Kian va nga ta soburo ka kepineits ian ta kap
melemelen,

terengien va o ta mang suguo nga.
18 O ta mon va eou e Tamanga,

ma enga nga ta tsorubeit bu natung tamat
ma bu natung vevien,

mi Nguts ian ta tsiroup rovoriu a pevien.”

7
1 Io, bu banga kasiung, giet suvuon ine bu kin-

ubuits kuvu se Raban. Arie mi vunan giet ta ngas
vara melemelen nge giet kesegiet sorvekenan bu
kepineits kokouk ian ta vara bita ngan mi pirpir
ma mi moromoruo. Ma giet ta ngas mangaran e
Raban nge tsorubeit tamat rovoriu i matan.

Mi kulou vodovodon tuktuk i Korinto gi nga
varese e Paulo

2 Nga vodonomie gei ngan bu aronga kokouk.
Gei kap nga tsana ka tsienakor si ka mei. Gei
kap nga tsang vatsakatie ka mei, ma gei kap nga
bit kesie ka kepineits si ka mei. 3 Nga telekiran
va o kap vokokotie ine nia votorosie nga, simi
vunan o nga muna vakokoit va enga bu ategei,
io, gei ta vodonomie nga sibu ra kokouk misasien
va giet tino o, giet maet. 4 O suvuon mi aor
ngeisngeis surie nga. Ma o ko vuot puonge nga
sibu mei palan. Nga ko vakotsie iou beitsak. Ma
mi aroung a vous ngan mi nires leong misasien
o ta suoeie bu tsienakor.

5 Ma sien gei ta nga beit i Makedonia, gei
kap nga suvuon ka minaes. Gei nga suoeie bu
suada putu sibu bienangaev kokouk. Bu mei
mene gi nga vevengeis nge namameie gei, mami

mientou a nga monongie bu arogei. 6 Eiekesen e
Raban ese ta ko vamada bu mei gi ta aor tsak, a
nga vamada gei ngan ken bineit e Tito. 7 Ma a
kap va surie ken bineit mo eiekesen surie buer
mi vavaman nga ta nga terie sien. A nga pengan
segei kenga lalaron beitsak nia pare gei, ma
kenga mesirik surie mi kepineits ta nga tsorubeit
senga, ma a nga pengan buer kenga lalaron nia
tuir kouk meie iou. Io, kong nires a nga leong
beitsak rio vourvour.

8Misasien va kong pakapaka rorou vavakatsep
a te nga vara mesirik nge nga, o kap tovarebar
surie va o nga vataro. A tuktuk, o nga tovarebar
eiekesen o nga telekiran va kong pakapaka rorou
a nga tsang vatsakatie nga simi bo vour mo.
9 Ine, o res simi vunan kenga aor tsak a nga teie
terie nga nia vurise aor misasien o ta nga vara
mesirik nge nga. Ian mi suada mesirik a nga beit
senga vemusurie ken lalaron e Raban. Io, kenga
mesirik a kap nga vunan segei. 10 Mi mesirik
kovuni se Raban a vabatie mi vurise aor ma mi
vavato, ma a kap vabatie mi tovarebar. Eiekesen
mi mesirik simi kaber ta vabatie mi miensei.
11Nga pare misa ine mi mesirik kovuni se Raban
a nga vabatie i aronga. A nga vabatie mi sinavei
nia vengeis nia tsana bu tsientsang kokouk, mi
lalaron leong nia vara tuktuk nge nga kesenga
va nga ketseketseng sibu suada bienebeir, mi
lalaron leong nia tuir meie mi duis, mi sinavei
nia naneie vakalaie nga, mi lalaron leong nia
pare iou, mi sinavei nia perngan bu mei mene
ma mi sinavei nia derie mi vuduvuduis ta
tsorubeit. Sibu baitutuir kokouk, nga te nga vara

tuktuk nge nga kesenga va nga ketseketseng ine
simi bienangaev. 12 Sien o ta nga vavataor rakot
senga, a kap va o nga vavataor surie ian mi mei
ese ta nga tsana mi tsienakor o, seie ese ine
mi tsienakor ta nga rakot sien, eiekesen o nga
vavataor terengien va enga kesenga nga ta mang
so pare vasa kenga pepperengei segei a nga ven
i matan e Raban. 13 Ine bu kepineits kokouk gi
nga vakotsie gei.
Io, i popon ine, gei nga res beitsak buer nia

pare va e Tito a nga res, simi vunan enga kokouk
nga nga vadonuo mi morumoruan. 14 Ma o
nga vakokoit puonge nga seie, ma nga kap nga
vamangarie iou. Sibu kepineits kokouk, o nga
ko vokokotie ngan mi tuktuk rakot senga, ma
ine, kegei namani puonge nga se Tito a me
tsorubeit tuktuk. 15 Ma ken tentoiv rakot senga
a leong beitsak, sien ta ko vodonomie va enga
kokouk nga nga vemusurie ken sar vinavanou
nge marangatan meie mi minangarei ma mi
mientou. 16 Io, o res beitsak simi vunan o te
oit nia suvuon mi aor ngeisngeis senga sibu
kepineits kokouk.

8
Mi sinavei nia tabetabeir

1 Bu kasiung, ine, gei lalaron va nga ta telekire
surie ken tentoiv e Raban ian ta nga terie sibu
vona rengeir simi enamon leong i Makedonia.
2 Gi nga suvuon palan bu vinekikin tsokor, ma
gi nga sinaortsak rovoriu, eiekesen gi nga res
beitsak ma gi nga parsie riem nia tabeir. 3 O

oeng tuktuk senga, gi nga tabeir ngan misa gi
ta nga oit nia tabeir ngan. Bu mei mene segie,
gi nga tabeir rio misa gi ta nga oit nia tabeir
ngan. Si kegi lalaron, 4 gi nga no masitinoiv
segei va gei ta nga sunuir va gi ta mang tuir pats
meie gei simi tsientsang nia kulie mi kuoluon e
Raban i Iudea. 5 Gi si nga tsana rio misa gei ta
nga vodon va gi ta nga tsana. Vourvour, gi nga
terie kegi tino rakot simi Nguts, ma i muir, gi
nga terie kegi tino nemei segei vemusurie ken
lalaron e Raban. 6 E Tito a te nga muna tsuok
vakake ine mi tsientsang. Io, gei nga nongie va
ta ra kulie nga nia vuruvan kenga tsientsang nia
tabarie gie mi kuoluon e Raban i Iudea. 7 Io, mi
tsinatsanganga a nga tuir tsiroup sibu kepineits
kokouk, malan mi vodovodon tuktuk se Karisito,
mi sinavei nia vavatei ngan mi Banga Vinavatei,
mi teletelekirei surie e Karisito, mi aor tamtuir
nia kuil, ma kenga tentoiv nemei segei. Ma o
lalaron va ine mi sinavinga nia tabetabeir buer
ta ngas tsorubeit kalei beitsak.

8 Kap va o votsuoke nga, eiekesen o pengan
senga kegi lalaron leong bu Makedonia nia kuil,
terengien va o ta mang telekiran man tuktuk
kenga tentoiv. 9Nga telekiran ken tentoiv magiet
Nguts e Iesu Karisito. Eie a nga suvuram,
eiekesen surie nga, a nga tsorubeit sinaortsak,
terengien va nga ta mang so suvuram surie ken
mienagos sinaortsak.

10-11 Simi avareit tate nga voto, enga mi gargar
vourvour nia suvuon mi lalaron nia tabeir, a
tuktuk, enga arie mi gargar vourvour nia tabeir.
Ma si kong baidendeng, a kalei va nga ta ngas

vuruvan misa nga tate nga tsuok vakaek ngan.
Bu aronga a nga tamtuir surie ine mi tsientsang
nganmi nires, io, nga ta ngas vuruvan nganmisa
nga ta suvuon. 12 Sien va kenga lalaron nia tabeir
a leong beitsak, e Raban ta resen mi tienebeir
ian ta otien mo kenga sinsuv. E Raban ta kap
resmatanmi mei ese ta tabeir rio misa ta suvuon.

13Gei kap lalaron va nga ta suvu putu i murien
nga ta tabeir matabe sibu mei mene. Eiekesen
gei lalaron va mi kuilkuil ta ngas venvenioit.
14 Ine sibu ra nga suvuram ma nga oit nia kulie
gie ese gi ta pinat. Io, va i muir nga ta so pinat,
egie ese gi ta suvuram gi ta ba so kulie nga. Io,
ine simi rosar, kenga mienagos ta so venvenioit.
15 Ine simi suada mienagos a malan misa mi
Pakpak Leong ta pevien, “Eie ese ta nga tsuok
toungan ta palan, a kap nga suvuon palan rio
ken sar pinat. Ma eie ese ta nga tsuok toungan
ta lili, a kap nga suvuon ka pinat.”

E Tito meie bu palapalan
16 Eiekesen o vuot kalei rovoriu se Raban simi

vunan a nga tsuok voturie ken lalaron e Tito
nia pernge nga malan o ta ko pernge nga. 17 E
Tito a nga sunuir ngan mi nires sien gei ta nga
oeng sien va ta nga ra iro nga. A tuktuk, ken
lalaron eie kesen ngas te a nga tamtuir nia ra iro
nga. 18 Meie e Tito, gei nga turan e kasigiet ese
mi vona rengeir ta vuot tietienengei surie ken
sinavei nia tsatsang ngan mi Banga Vinavatei.
19 I popon ine, mi vona rengeir a nga vile va ta
nomeie gei sien gei ta sorokie mi tienebeir rakot
i Ierusalem. Ine kegei tsientsang eie nia vutuir

vasangan man matvinavaso mi Nguts ma nia
vasangan kegei lalaron beitsak nia kuil. 20 Gei
ko naneie vakalaie kegei sar tino terengien va
mi kulou gi ta kap mang vorotan ka bienebeir si
kegei sinavei nia naneie ine mi tienebeir leong.
21 Gei lalaron nia tsana bu suada tsientsang ian
ta duis i matan mi Nguts ma buer i matan mi
kulou.

22 Gei nga turan e kasigiet mene meie guor
ese ta nga ko vasangan va eie a mat petspets
sibu tsientsang, ma ine, a mat petspets beitsak
simi vunan a suvuon mi aor koits leong surie
nga. 23 E Tito eie mi pumung ma e turoung ka
ni tsientsang nia kulie nga. Ba kasigei ese gituo
ta nomeie, gituo tourtelekiran bu vona rengeir
ma gituo vutuir vasangan man matvinavaso e
Karisito. 24 Io, nga ta ngas vasangan kenga
tentoiv ine siba kameiemi vunan kegei ni vakam
surie nga terengien bu vona rengeir gi ta mang
pare.

9
1 A kap pinat va o ta vavataor rakot senga

surie ine mi tienebeir nian mi kuoluon e Raban
i Iudea. 2 Simi vunan o telekiran va nga lalaron
beitsak nia kuil, ma o nga vakokoit vakam ngan
ine sibu Makedonia. O nga pengan va enga bu
Akaia nga nga rorois nia turan kenga tienebeir
vakaek te simi avareit die tate nga voto. Ma
sien gi ta nga rongovan kenga lalaron leong nia
tabeir, a nga tsuok voturie mi lalaron sibu mei
palan nia terie kegi sar tienebeir. 3 Eiekesen o
turan ine ba kasigiet rakot senga va gituo ta so

pare va kenga tienebeir a te rorois malan o ta
nga pevien, terengien va kong namani vakam
nge nga ta kap mang tsorubeit mi nama gov.
4 Sien va ka kangi Makedonia ta nomeie iou nge
vorotan va kenga tienebeir a kap ngas rorois,
kap va enga mo nga ta mengemengeir eiekesen
eou buer, simi vunan o nga suvuon mi aor koits
surie nga. 5 Io, o nga vodon va ta kalei sien va
o ta ture volopusuo e Tito meie ian ba ka rakot
senga i muo seou, terengien va gituo ta mang
so kulie nga nia rorois ngan kenga tienebeir ian
nga ta nga kukubuits nia terie. Ma samo ine mi
tienebeir ta mang tsorubeit mi tienebeir va nga
ta tabeir ngan mi nires ma a kap va surie mi
vinotsuaek.

Nga ta ngas tsutsuor palan
6Nga ta ngas vodonomie ine mi nama: Eie ese

ta kap tsutsuor palan, ta kap por nginonginou
palan i tau. Ma eie ese ta tsutsuor palan, ta
por nginonginou palan i tau. 7 Mi mei keskes ta
ngas vodovodon kalei nge tabeir vemusurie mi
sana lalaron ta tamtuir tuktuk i aron. Kian va
nga ta tabeir sien va kenga lalaron nia tabeir a
kap tamtuir o, ka mei a votsuoke nga nia tabeir.
E Raban a ko lalaron mi mei ese ta tabetabeir
resres. 8 Ma e Raban a oit nia vosuvu vunie
nge nga rio kenga sar pinat, terengien va nga ta
mang suvuon palan beitsak mi sinavei nia tsana
bu banga tsientsang kokouk, simi vunan nga ko
munu suvuon bu kepineits kokouk nga ta pinat
surie. 9 Malan mi Pakpak Leong ta pevien,

“E Raban a ko tabeir resres vunie bu sinaortsak,

ma ine ken sinavei duis ta kap man ka
votovoto.”

10E Raban a ko tabarie bu ka tsuotstsuor ngan bu
pi ei ma mi tsoik nia ngou. Io, eie ta so tabarie
nga ngan bu pi ei nge tsana va ta palan ma
ta veleongtie kenga kienakeir simi sinavei duis
nia tabeir. 11 Eie ta vara suvuram nge nga sibu
kepineits kokouk va nga ta mang oit nia munu
tabetabeir. Ma palan mi kulou gi ta vuot kalei
rovoriu se Raban sien va gei ta ra terie kenga
tienebeir. 12 Ine mi tsientsang nga ta tsana, kap
va nia vaotie mo kegi pinat mi kuoluon e Raban,
eiekesen a tsana va kegi ni vuot kalei rovoriu
rakot se Raban ta vous puospuos. 13 Io, kenga
tsientsang a te me vara tuktuk ngan va kenga
tino a duis. Ma mi kulou gi ta puongan e Raban
surie kenga sinavei nia rorong ian ta tuir pats
meie kenga baitinuir simi Banga Vinavatei ma
surie kenga sinavei nia tabetabeir rakot segie ma
simi kulou kokouk. 14 Ma gi ta no surie nga
ngan bu arogie kokouk, surie ken vuna tentoiv
e Raban ta nga terie senga. 15 Giet ta vuot kalei
rovoriu se Raban surie ken tienebeir leong nemei
segiet!

10
Ken namani tuir bibirit e Paulo

1 Io, eou e Paulo, o nongie nga ngan ken sinavei
ni molu ma ken sinavei menemenen e Karisito.
Mi kulou gi si pevien nge iou va o ko aor molous
nge nga sien va o ta mon meie nga, eiekesen,
9:9 PSA 112:9

sien va o ta mon i pek, o ko vavataor rakot senga
ngan bu nama ngeisngeis! 2 O nongie nga va
nga ta kap tsana iou va o ta me petseir veie nga,
simi vunan o oit nia petseir beitsak veie egie ese
gi ta vodon va mi tsinatsangagei a vemusurie
mo mi sinavien mi kaber. 3 Gei tino ine simi
kaber, eiekesen gei kap makiur vemusurie mi
sinavien mi kaber. 4 Bu kepineits nia makiur
gei ta veveken ngan, a kap va bu kepineits simi
kaber, eiekesen ken sar kepineits ngeisngeis e
Raban nia makiur ian ta oit nia vatsarerie ken
sar korot ngeisngeis mi matakorot. 5 Gei ko pop
vuturungie bu vienviendon teteir ma bu namani
kakaleong kokouk ian ta tamtuir nge kitipan mi
rosar nia telekiran tuktuk e Raban ma gei ko
teie bu vinavinadodogei kokouk nge votovongie
gie nia tor surie e Karisito. 6 Ma i muir sien
va kenga sinavei nia vemusurie e Karisito ta
tsorubeit tuktuk, gei ta so rorois nia votorosie
gie ese va gi ta kap vemusurie e Karisito.

7 Nga ko tsana kenga vienviendon vemusurie
kenga baidendeng ka i marar mo. Sien va ka
mei a vodon tuktuk va eie se Karisito, eie ta
ngas vodonomie buer va egei buer se Karisito
malan eie. 8 Misasien o ta vakam beitsak surie
mi duis e Raban ta nga teir vunie nge gei, o
ta kap mangmangarien, simi vunan ine mi duis
arie nia vangasie nga, kap va nia vatsarerie nga.
9 O kap lalaron va nga ta vodon va o konon nia
vamatuo nga ngan kong pakapaka rorou rakot
senga. 10 Bu mene gi si pevien, “Bu nama i aron
ken sar pakapaka rorou a putu ma ngeisngeis,
eiekesen sien va ta mon meie giet, a kap mat

putu ma ken sar vinakokoit a sasavoir.” 11 Ine
bu suada mene, gi ta ngas telekiran va a kap
kekineits misa gei ta vataro simi pakapaka rorou
sien gei ta mon pekenga ma misa va gei ta so
tsana sien va gei ta so vorota nga.

12 Gei kap oit nia konon va gei ta pua nge
gei meie ian mi kulou gi ta vodon va gi kalei
beitsak. Eiekesen gi be simi vunan gi vevepuo
nge gie kesegie. 13Eiekesen egei gei ta kap vakam
nge solongenge simi tieng nian mi sinavei ni
pouts vakam ngan misa e Raban tate nga terie
segei. Ma ine mi tieng a oir karie kegei duis nia
vangasie nga buer. 14 Gei kap siger solongenge
simi sinavei ni pouts vakam surie nga simi vunan
nga mon i aron ine mi tieng. Ma a tuktuk gei nga
muna nemei senga ngan man Banga Vinavatei
e Karisito. 15 Ma buer gei kap siger solongenge
simi sinavei ni pouts vakam surie kegi bieneroik
mi kulou mene. Eiekesen gei vodon tuktuk va
kegei tsientsang i kotubunga ta vor ve leongleong
sien va kenga vodovodon tuktuk ta vor ve toto
ngeisngeis, 16 terengien va gei ta mang oit nia
vavatei ngan mi Banga Vinavatei sibu korot i
pek senga ivie kap ngas kavo mene gi tsatsang
en. Gei kap lalaron nia pouts vakam surie
kegi tsientsang gi ta nga tsana i aron kegi tieng.
17 Malan mi Pakpak Leong ta pevien, “Eie ese ta
lalaro pouts vakam, ta ngas pouts vakam ngan
mo misa mi Nguts ta nga tsana.” 18 Simi vunan,
mi mei ese ta tienengan eie kesen, e Raban a kap
ko resmatan, eiekesen a ko resmatan mi mei ese
mi Nguts ta tienengan.
10:17 JER 9:24

11
E Paulo ma bu aposol bitbit

1 O lalaron va nga ta onvidit ngan kong sar
nama misasien o ta vokokotie bu nama ian
ta malan va bu namani be. A tuktuk nga te
onvidit nge iou. 2O teir putan kong vienviendon
surie nga malan mo e Raban ta teir putan
ken vienviendon surie mi kuoluon. Nga malan
mi vevien vour ese ta kap ngas telekire ka,
ma o nga vouo nge nga ngan mi ka kes, eie
e Karisito. 3 Eiekesen o moungmoung va bu
vinavinadodonga ta masi kor sorvekenan kenga
sinavei nia teir putan kenga sar tino se Karisito
ngan mi sinavei ian ta tuktuk ma a melemelen,
malan mo e Iva ta nga rorong si ken nama binit
ian mi tsotsoi. 4Nga ko sunurie mi siger mei nia
me vavatei, misasien va ta me vavatei ngan ka
Iesu mene ian ta kekineits se Iesu gei ta vateie
nga ngan o, ka moromoruo mene ian ta kekineits
simi Moromoruo Tamat nga ta nga suvuon o, ka
suada banga vinavatei mene ian ta kekineits simi
Banga Vinavatei nga ta nga vodovodon tuktuk
sien. 5 Eiekesen o kap vodon va o lili segie bu
‘aposol asna’. 6 Misasien o ta vakokoit batbat,
o telekiran misa o ta vokokotie. Io, gei nga ko
munu vakatsepa nga ngan ine mi kepineits sibu
rosar kokouk.

7 O kap nga por man voirvoir sien o ta nga
vateie nga ngan man Banga Vinavatei e Raban.
Ma o nga vilikitie iou nia tsuok terie nga i kur.
Vasa, ine mi sinaviung, a vasangan va o te nga
tsana mi sinavei tsokor? A kap. 8 Sien o ta

nga me tsatsang i kotubunga, bu vona rengeir
mene gi nga vorie iou. Io, o nga pure gie nieng
nia me tsatsang tuvuon senga? 9 Ma si kong
sar pinat simi tino i aron kong minon meie nga,
o kap nga puputungie ken tino ka mei senga.
Bu kasigei kuvu i Makedonia gi nga me vaotie
kong sar pinat. Ma sibu kepineits kokouk, o
te nga vuortie kong tino va o ta kap mang nga
puputungie kenga sar tino, ma o ta tsana malan
ngan buer. 10 Surie mi tuktuk se Karisito a to i
aroung, o ta kap oit nia maes nia pouts vakam
ngan ine i aron mi enamon leong i Akaia. 11Nge
kia va o pevien malan ine surie o kap tovie
nga? A kap, e Raban a telekiran va o tovie nga!
12 Eiekesen, o ta vor ve tsanatsana misa o ta
tsana ine, terengien va o ta mang tsang rivie
mi vunan mi sinavei ni pouts vakam segie mi
kulou ese gi ta lalaron mi kientsep nia tsorubeit
venvenioit meie gei simi tsientsang gi ta ko pouts
vakam ngan. 13 Ine mi kulou egie bu aposol
bitbit ma egie mi kulou tsiktsik pipius ngan
kegi tsientsang. Gi si vurisan egie kesegie nge
tsorubeit malan ken aposol e Karisito. 14 O kap
kudier, simi vunan e Satan buer a ko vurisan eie
kesen nge tsorubeit malan mi angelo simi berber.
15 Io, a kap ka kepineits nia kudier ngan sien
va ken sar petspets gi ta vurisa gie kesegie nge
tsorubeit malan bu petspets simi sinavei duis. Si
man votovoto kegi tino, gi ta ba so suvuon misa
ta sogove bu sinavigie.

Ken sar vinekikin e Paulo, mi aposol

16 Malan o tate muna vokokotie, o kap lalaron
va ka mene ta vodon va eou mi be. Eiekesen
sien va nga ta vodon va eou mi be, ta kalei va
nga ta rorong seou malan va nga rorong si ka
be, terengien va o ta be ki vakokoit vakam. 17 Si
kong sinavei nia pouts vakam meie ngan mi aor
ngeisngeis, o kap vakokoit malan mi Nguts ta
vakokoit, eiekesen o vakokoit malan mi be. 18Ma
sien bu mene palan gi pouts vakam vemusurie
mi tino simi kaber, eou buer o ta pouts vakam
malan! 19 Enga nga sievei nieng? Nga ko res
nge terie nga nia rorong sibu namani be. 20 A
tuktuk, nga ko terie ngamomisasien va gi ta vara
petspets nge nga, o, bit kisie kenga sar kepineits,
o, pure nga, o, kakaleong nge nga o, pantsie bu
piringa. 21 Tavakier nieng o mengemengeir nia
pevien va egei gei kap nga ngeisngeis oit nia
tsang malan ngan ian.
Eiekesen misana suada kepineits gi ta lalaro

pouts vakam ngan, eou buer o oit nia pouts
vakam ngan. Tavakier nieng o te buer vakokoit
mala be. 22 Vasa, egie bu Iburu? Eou buer mi
Iburu. Vasa, egie bu kangi Israel? Eou buer mi
kangi Israel. Vasa, egie gi tubunien e Abaraam?
Eou buer o tubunien e Abaraam. 23 Ma vasa,
egie ken sar petspets e Karisito? O vakokoit
malan va eou mi be rovoriu, eiekesen eou ken
banga petspets e Karisito rio gie. O nga tsatsang
ngeisngeis beitsak te. Ma o nga mon i aron bu
vona vinatoreis palan bu ra. Gi nga tsatsakie
iou ngan mi belibelits palan bu keipkepide ra.
Palan bu keipkepide ra, o nga vatvatta mesei.
24 Ba keipkepide ra napaririem, bu Iuda gi nga

tsatsakie iou ngan mi belibelits mi aesaes a nga
oit ba sinangavur mami napaririem potsu voveit
(mi 39). 25 Ba keipkepide ra tour, bu Roma gi nga
tsatsakie iou ngan bu poko ei. Mi keipkepide
ra kes, bu mei mene gi nga tome iou nge vout.
Ba keipkepide ra tour, gei nga luluis ngan mi
mon, io, mi ra kes sien ian ba keipkepide ra
tour o nga mon i aron mi barakatsep mi rosisiat
ma mi rokati. 26 I aron kong sar vineis palan,
o nga samvesuei meie bu tsienakor sibu da gi
ta nga taev ma meie mi kulou kenken. O nga
samvesuei meie bu tsienakor si kong sar nama
kes meie buer bu Kibang. O nga samvesuei
meie mi tsienakor i aron bu taon leong, sibu
korot beir, ma simi barateis ta nga tsokor. Ma
o nga samvesuei meie mi tsienakor sibu mei gi
ta nga pevien va egie mi kulou vodovodon tuktuk
eiekesen a kap. 27 O nga tsatsang ngeisngeis
beitsak ma o kap nga por minuang kalei sibu
rokati palan. Ma palan bu keipkepide ra, o nga
vitor nge moruo ma o nga mon sibu ra palan
meie kap ka nginonginou. Palan bu keipkepide
ra, o nga dendeir ngan mi tinuong simi vunan
o kap nga suvu lavlav. 28 Ma i popon ine bu
kepineits, kong vienviendon a nga ko putu surie
mi kulou vodovodon tuktuk kokouk. 29 Sien va
ka mene a kap suvu ngeisngeis, eou buer o ta kap
suvu ngeisngeis. Sien va ka mene ta vokorongie
ka mei simi sinavei tsokor, mi aroung ta ngang
tamtuir veie.

30 Sien va o ta ngas pouts vakam, o ta pouts
vakam ngan mo bu kepineits ian ta vutuir
vasangan bu bienangaev ivie o ta kap suvu

ngeisngeis en. 31 E Raban a telekiran va o kap
bit. Ma e Raban eie e Taman magiet Nguts e
Iesu, ese mi tietienengei ta ngas rakot sien sibu
ra bu ra. 32 Sien o tate nga mon i Damasko,
mi gavana i pakien mi kovakova ka leong e
Areta, a nga terie mi kulou ni minakiur sibu
matavanuo rumrubukien simi taon nia rakopie
iou. 33 Eiekesen bu polopoloung gi nga vunurie
iou ka simi mat simi oiroir ngan mi leke ma o
nga vi sorvekenan.

12
Mi baidendeng e Paulo ta nga pare

1 O ta ngas pouts vakam, misasien va a kap
vabatie ka kienelei. Ine, o ta vokokotie bu
baidendeng o ta nga pare ma bu kepineits
mumuningei ian mi Nguts ta nga puke seou.
2 O telekiran mi ka ese ta vodovodon tuktuk se
Karisito. E Raban a nga kir terie ian mi ka i
kur simi rangit a tourngan ian simi avareit mi
sinangavur kes ma voveit bu avareit die tate
nga voto. O kap telekiran va a nga kerie mi
morumoruan mo o, meie ngan mi piripirien. E
Raban kesen mo a telekiran. 3 Io, o telekiran va
e Raban a nga kir terie ine mi ka simi enamon
ni resres. O kap telekiran va a nga kerie meie mi
piripirien o, a kap, eiekesen e Raban a telekiran.
4 A nga rongomie ian bu nama ivie kap ka nama
a sogove nia vakokoit surie ngan. Mi mei ta kap
oit nia vokokotie. 5 O ta pouts vakam ngan ine
mi suada mei, eiekesen o ta kap pouts vakam nge
iou keseung. Sien va o ta pouts vakam, o ta pouts
vakam nganmo bu bienangaev ivie o ta kap suvu

ngeisngeis en. 6 Sien va o ta lalaron nia pouts
vakam, o ta kap tsana malan va eou mi be, simi
vunan o ta vokokotie mi tuktuk. Eiekesen o ta
kap pouts vakam nge iou, terengien va mi kulou
gi ta kap mang vodon veleongtie iou rio misa gi
ta deng kielala si kong tino ma simi namaniung.

7 O telekiran palan bu banga kepineits mu-
muningei ian e Raban ta nga puke seou. Eiekesen
e Raban a nga sunurie va ka kepineits tsuotstsuo
ta mon simi kurikuriung ian ta nga tsatsang
malan va ken ka ni tinuturei e Satan nia vikikinie
iou. Ine a nga tsorubeit seou terengien va o ta
kap mang tsuok terie mi asoung keseung i kur.
8 Ba keipkepide ra tour, o nga no masitinoiv simi
Nguts va ta nga tsang rivie ine mi kepineits simi
piripiriung. 9 Eiekesen e Raban a nga oeng seou,
“Kong tentoiv mo eie a oit sevoi. Mi ngisingisiung
ta tsorubeit pu sien e ta kap ngeisngeis.” Io,
o res beitsak nia pouts vakam ngan va o kap
suvu ngeisngeis, terengien va mi ngesengesien e
Karisito ta mang kuva iou. 10 Io, surie e Karisito,
o tino resres misasien o kap ngeisngeis. O oit
nia tino resres ngan bu namani vinavangiets,
bu putu, bu vinekikin ma bu suada tsienakor,
simi vunan sien o ta kap suvu ngeisngeis, o suvu
ngeisngeis.

E Paulo a nga vodovodon palan surie bu
Korinto

11 O nga tsorubeit be, eiekesen enga kesenga
nga me tsana iou va o ta mala be. Si man tuktuk,
nga ta ngas vakokoit tienenge iou simi vunan
o kap lili ine sibu ‘aposol asna’, misasien eou
mi ka tuvuon. 12 O nga tsana bu totourlekier

i kotubunga ian ta vara tuktuk ngan va eou
mi aposol tuktuk. O nga tsana bu totourlekier
ma bu kepineits ni vovokudier ma bu kepineits
nia vasangan mi ngeisngeis ngan mi sinavei ni
onvidit sibu rosar kokouk. 13 O nga tsana mi
sinavei kes mo senga malan o ta nga tsana sibu
vona rengeir mene. Eiekesen mi kepineits kes o
ta kap nga tsana, o kap nga puputungie kenga
tino. Tavakier nieng ine mi sinaviung a tsak.
Sien va ta malan, nga ta ngas vodon rivie ine
kong bienebeir.

14 Ine a votour ngan ba keipkepide ra o rorois
nia ra iro nga, ma o ta kap puputungie kenga
tino. Kap va o vemusurie kenga sar sinsuv,
eiekesen o lalaro pare nga mo. Kap va bu nout gi
ta ngas popor nian bu kien ma tam, eiekesen bu
kien ma tam gi ta ngas popor nian bu nout. 15 O
ta res mo nia terie kong sar sinsuv kokouk nia
kulie kenga sar tino ma o ta res nia terie kong
tino surie nga. Sien va kong tentoiv surie nga ta
vor ve leongleong, vasa, kenga tentoiv surie iou
ta si vor ve lili? 16 Kavo mei senga gi ta pevien
va o kap nga puputungie kenga sar tino, eiekesen
gi si vodon va o nga sievei beitsak nge por tsang
kepineits senga ngan mi sinavei nia tsik pipius.
17 Eiekesen vasa, o nga turan ka mei va ta nga ra
bit kisie kavo kepineits senga? 18 O nga nongie
e Tito va ta nga rakot senga ma o nga turan e
kasiung va ta nomeie. Vasa, e Tito a nga me bit
kisie ka kepineits senga? Ma vasa, gor kap nga
tsana bu kepineits ngan mi Moromoruo kes ma
mi vinisigor a kap kokouk?

19Tavakier nga vodon va gei nga konon nia tuir

biritie gei simi sa gei ta tsana i matanga. Si man
tuktuk, gei nga vakokoit vemusurie ken lalaron e
Karisito i matan e Raban. Ma bu banga kasiung,
bu kepineits kokouk gei ta tsana, gei tsana nia
vangasie nga. 20 O meikmekikir, sien va o ta me
iro nga, o ta masi me vorotan senga misa o ta kap
lalaron, ma nga ta masi me vorotan seou misa
nga ta kap lalaron. Omeikmekikir va nga ta masi
suvuonmi sinavei nia vetei nge nama, mi sinavei
nia ngunguts, mi sinavei nia aor rarap lalapus,
mi sinavei nia pepot simi mienagos, mi sinavei
nia oeng vatsakatie bu mei mene, mi sinavei
nia meon, mi sinavei nia vakam, ma mi sinavei
nia tsola mi mienagos. 21 Io, sien va o ta buer
nemei, o meikmekikir va mong Raban ta masi
vamangarie iou i matanga. Ma mi aortsak leong
ta monongie iou surie palan senga gi ta be nga
muna kor simi sinavei tsokor, gi kap ngas vodon
vuris sibu sinavei tsokor gi ta nga ko pupua,
malan mi sinavei bita, mi sinavei tetteririv ma
mi sinavei nia tino mala kopuen.

13
Bu namani vinavanou vekvekitip

1 Ine arie kong vineis a tourngan nia me iro
nga. Mi Pakpak Leong a pevien, “Bu kepineits
kokouk ian ta tuir i matan mi vinuor, gi ta ngas
suvuon ka nama si ka ba mei luo o tour nia
vara tuktuk ngan.” 2 O te nga muna oeng segie
ese gi ta nga tsana bu sinavei tsokor sien o ta
nga mon meie nga si kong vineis a luongan.
Ine, sien o ta mon i pek senga, o ta buer oeng
segie ma sibu mei kokouk. Si kong minuer

rakot senga, o ta kap so vodon tsupuk rivie egie
ese gi ta nga tsana mi sinavei tsokor. 3 O ta
vasangan senga bu kepineits kokouk nia vara
tuktuk ngan va bu sana kepineits o ta vokokotie
a kovuni se Karisito. Mi sinavien e Karisito nia
vodusie mi sinavinga a kap molous, eiekesen a
vasangan mi ngesengesien i kotubunga. 4 Gi nga
vetekiuo e Karisito i popon mi koitskoits surie a
kap suvu ngeisngeis, eiekesen, a te to ngan mi
ngesengesien e Raban. Ma gei tsok se Karisito,
io, egei buer gei kap suvu ngeisngeis, eiekesen
ngan mi ngesengesien e Raban, egei buer gei te
tino meie e Karisito nia tsatsang senga.

5 Nga kono nga kesenga nia pare va nga tino
nganmi vodovodon tuktuk. Nga menise vakalaie
nga kesenga. Sien va nga ta kap kor ine simi
konokonon, nga ta deng kielala va e Iesu Karisito
a tino i aronga. 6 O vodon va nga ta deng
kielala va gei kap kor ine simi konokonon. 7 Io,
gei no rakot se Raban va nga ta kap tsana ka
bienebeir. Kegei sar no a kap va nia vasangan
simi kulou va gi ta pare gei va gei tseiptseiprio
mi konokonon, eiekesen gei no va nga ta mang
tsana misa ta duis misasien gei te mat malan va
gei te kor. 8Gei kap oit nia tsana ka kepineits ian
ta suereren mi tuktuk, eiekesen gei oit nia tsana
ka kepineits nian mo mi tuktuk. 9Gei res sien gei
ta kap ngeisngeis ma enga nga ngeisngeis. Gei
no va nga ta tsorubeit pitak. 10 Arie mi vunan
o vavataor rakot senga sien o ngas mon i pek,
terengien va o ta kap mang me aor rarap veie
nga sien va o ta me vodusie mi sinavinga ngan
mi duis mi Nguts ta nga terie seou nia vangasie

nga ma kap va nia vatsarerie nga.
Bu namani vuot kalei vekvekitip

11 Bu kasiung, ine arie kong nama vekvekitip.
Nga res. Nga tsorubeit pitak. Nga vangasie nga
ververkis. Nga tino ngan mi aor kes ma mi molu.
Ma man Raban mi tentoiv ma mi molu ta mon
meie nga.

12 Nga ta marangata nga ververkis ngan mi
vinengunguir simi sinavei ian ta tamat. 13 Mi
kuoluon e Raban kokouk en ne, gi turan kegi ni
vuot kalei rakot senga.

14 Ken tentoiv mi Nguts e Iesu Karisito ma
ken tentoiv e Raban ma mi ni tsok pekouk simi
Moromoruo Tamat ta mon meie nga kokouk.

13:12 ‘mi vinengunguir simi sinavei ian ta tamat’ arie mi sinavei
sibu Iuda nia baser kesen.

